
ХОРИЖИЙ ТИЛ ЎҚИТУВЧИСИНИНГ КОММУНИКАТИВ
КОМПЕТЕНЦИЯСИГА ҚЎЙИЛАДИГАН ЗАМОНАВИЙ ТАЛАБЛАР
Адхамжонов Муҳаммадали, ФарДУ ўқитувчиси
Нуриллаев Элбек, ФарДУ талабаси
Аннотация. Мақолада коммуникатив қобилият, хорижий тил ўқитувчиси
коммуникатив қобилиятининг педагогик шарт-шароитлари, йўналишлари, меъёрлари
ҳақида илмий-назарий фикр-мулоҳазалар келтирилган.
Таянч сўзлар: қобилият, коммуникатив қобилият, коммуникатив кобилият
йўналишлари ва талаблари, педагогик рефлекция, ишонтириш, таъсир этиш, тақлид
қилиш, таҳлил этиш, баҳолаш, истиқболни башорат қилиш, мамлакатшунослик, нутқ
техникаси, педагогик маҳорат.
СОВРЕМЕННЫЕ ТРЕБОВАНИЯ К КОММУНИКАТИВНОЙ КОМПЕТЕНТНОСТИ
УЧИТЕЛЯ ИНОСТРАННОГО ЯЗЫКА
Адхамжонов Муҳаммадали, преводаватель
Нуриллаев Элбек, студуент ФерГУ
Аннотация: В статье представлены научно-теоретические взгляды на
коммуникативные способности, педагогические условия, направления, нормы развития
коммуникативных способностей учителя иностранного языка.
Ключевые слова: способность, коммуникативная способность, направления и
требования коммуникативных способностей, педагогическая рефлексия, убеждение,
влияние, подражание, анализ, оценка, прогнозирование перспектив, страноведение, речевая
техника, педагогическое мастерство.
MODERN REQUIREMENTS FOR COMMUNICATIVE COMPETENCE OF A
FOREIGN LANGUAGE TEACHER
Adhamjonov Muhammali, teacher of FerSU
Nurillaev Elbek, student of FerSU
Abstract: The article presents scientific and theoretical views on communicative abilities,
pedagogical conditions, directions, norms of communicative abilities of a foreign language teacher.
Key words: ability, communicative ability, aspects of communicative ability, requirements,
pedagogical reflection, influence, persuasion, imitation, analysis, country study, prognosis, technique
of speech, pedagogical skills.
Мамлакатимизда олий таълим муассасаларининг моддий-техник базасини
мустаҳкамлаш, ўқув-методик таъминотини яхшилаш, мутахассис-кадрлар тайѐрлаш
соҳасида олиб борилаѐтган ислоҳотлар натижасида профессор-ўқитувчиларнинг
илғор таълим технологиялари ва ўқитиш усулларини татбиқ этиш бўйича
ташаббускорлигини ошириш, чет тилларини ўқитишнинг интерфаол методларини
жорий этиш имкониятлари кенгаймоқда. Шунингдек, олий таълим муассасалари

хорижий тил ўқитувчиларининг касбий-педагогик фаолияти мазмунини илғор
хорижий тажрибалар асосида такомиллаштириш зарурати мавжуд. Ўзбекистон
Республикасини янада ривожлантириш бўйича Ҳаракатлар стратегиясида “олий
таълим муассасаларида таълим сифатини шахс, давлат ва жамиятнинг долзарб
истиқболий эҳтиѐжларига мувофиқлаштириш, чет тилларни чуқурлаштирилган
тарзда ўрганиш” [1] каби устувор вазифалар белгиланиб, бу борада чет тилларини
ўқитишнинг касбий-педагогик шарт-шароитлари ва амалиѐтини таҳлил қилиш,
хорижий тил ўқитувчиларининг касбий-педагогик фаолиятини ташкил этишнинг
дидактик таъминоти, чет тил таълими мазмунини такомиллаштириш, шакл, метод,
воситаларини қўллаш самарадорлигини ошириш муҳим ҳисобланади.
Замонавий педагогик ва ахборот коммуникация технологияларидан
фойдаланган ҳолда ўқитишнинг илғор услубларини жорий этиш йўли билан ўсиб
келаётган ёш авлодни чет тилларга ўқитиш, шу тилларда эркин сўзлаша оладиган
мутахассисларни тайёрлаш тизимини тубдан такомиллаштириш ҳамда бунинг
негизида, уларнинг жаҳон цивилизацияси ютуқлари ҳамда дунё ахборот
ресурсларидан кенг кўламда фойдаланишлари, ҳалқаро ҳамкорлик ва мулоқотни
ривожлантиришлари учун шарт-шароит ва имкониятлар яратиш [2] мақсадга
мувофиқ.
Бу ўринда хорижий тил ўқитувчиларининг касбий компетентлигини
ривожлантириш ката аҳамиятга эгадир. Хорижий тил ўқитувчисининг замон
талабига мос фаолият олиб боришида эса унинг педагогик-коммуникатив қобилияти
муҳим роль ўйнайди. Илмий-методик манбалар, илғор педагогик тажрибаларни
ўрганишда ўқитувчи педагогик маҳорати юксаклигининг муҳим мезонларидан бири
коммуникатив қобилият эканлигидан далолат беради. Яъни у ўқитувчи билан ўқувчи
ўртасидаги педагогик алоқанинг таълим-тарбия жараёни самарадорлигини
оширишга ижобий таъсир этишга эришиш омилидир.
Жамиятда барча фаолият турлари бўйича қобилият албатта зарур, лекин
бўлажак ўқитувчи учун у энг зарур касбий мезон ҳисобланади. Ўқитувчининг ўқувчи,
талаба, жамоа, ота-она, кенг жамоатчилик, атроф-муҳит билан бўладиган узлуксиз
алоқаси унда коммуникатив қобилиятнинг ривожланган бўлишини тақозо этади.
Коммуникация (лот. communicatio – маълум қилиш, узатиш ва communicare –
умумлаштириш, суҳбат қилиш, боғлаш, дарак бериш, топшириш) маъноси
ижтимоий ўзаро таъсирни англатади. Ҳар қандай шахсий ҳаракат бошқа инсонлар
билан бевосита ёки билвосита муносабатлар шароитида амалга оширилиши
туфайли у коммуникатив йўналишни ўзига олади[3,14] .
Коммуникатив қобилият эса ўқитувчининг шу касбга муҳаббати замирида
босқичма-босқич ривожланиб борадиган маънавий маданиятнинг муҳим
кўрсаткичларидан биридир.
Коммуникатив қобилиятнинг муҳим педагогик талаблари мавжуд бўлиб, улар
қуйидагилардан иборатдир:
- ўқитувчи ва талаба ўртасидаги ўзаро ҳурмат асосида қурилган ижодий
алоқалар;

- таълим-тарбия жараёнини соғлом маънавий муҳит асосида ўзаро алоқа, ўзаро
таъсир замирида ташкил этиш;
- илмий-назарий билим эгаллаш учун тил қоидаларига риоя этиш, ўқитувчи ва
ўқувчининг муомала маданияти;
- таълим-тарбия жараёнининг ҳар иккала субъекти ўртасидаги дипломатик
муносабат қоидаларига риоя этиш;
- тарбия методлари, усуллари ва уларнинг моҳиятини чуқур билиш ҳамда амал
қилиш;
- ўқитувчи ҳамда талаба ахлоқ-одоб қонун-қоидаларига зид ҳолатларнинг
зарарли оқибатларини англаб етиш;
- актёрлик маҳоратига эга бўлиш, ўзига эргаштира олиш, жалб эта олиш
маҳорати ва бошқалардан иборатдир.
Ушбу педагогик талаблар айниқса хорижий тил ўқитувчилари учун жуда
муҳимдир. Чунки ўқитувчининг коммуникатив қобилияти умумийлик ёки
индивидуаллик характерига эга бўлиб, умумийлик барча фан ўқитувчилари,
тарбиячилар учун хос бўлган касбий қобилият меъёрларига амал қилиш,
индивидуаллик эса шахснинг ўзигагина, танланган педагогик
фаолият йўналишигагина хос бўлган касбий маънавий-руҳий ҳолат демакдир.
Шу жиҳатдан хорижий тил ўқитувчилари коммуникатив қобилияти ўзига хос
педагогик шарт-шароитларни ўз ичига олади. Чунки ўқувчи ўз она тили, ўз Ватани,
урф-одатлари, анаъналари, маънавий қадриятлари билан бир қаторда ўзга миллат
тили, ўзга юрт маданияти, қадриятларини ҳам билиши, қиёсий таҳлил қилиши,
хулоса чиқариши, қарор қабул қилиши зарур. Бу ўринда ўқитувчининг педагогик
рефлекцияси (фикр алмашуви), педагогик таъсир кўрсатиши ўқувчининг фан бўйича
чуқур билим эгаллаши омили ҳисобланади. Хорижий тил дарсларида ўзаро фикр
алмашиш жараёнининг узлуксизлиги, маълумотларнинг қиёсий таҳлили,
ишончлилиги, объективлиги муҳим аҳамиятга эгадир.
Педагог олимларнинг фикрларига кўра ўзаро фикр алмашиш омиллари билан
бевосита боғлиқ бўлган коммуникатив қобилиятнинг «ўқувчини ишонтириш, ўқувчи
онгига таъсир этиш, ўзгаларга тақлид қилиш каби»[4,52] йўналишлари мавжуддир.
Биз олиб борган тадқиқотлар шундан далолат берадики, ўзгалар ҳаттиҳаракатини баҳолаш, мулоқот жараёни мазмуни истиқболини башорат қилиш,
олдиндан ҳис эта олиш каби йўналишлар ҳам айнан инглиз тили
ўқитувчилари учун характерлидир.
Хорижий тил ўқитувчиси дарс жараёнида ўқувчини фан мазмунида ифода
этилган назарий ғоялар, қиёсий таҳлиллар асосида чиқарилган ҳулосалар,
дунёқараши, онги, ахлоқ-одоби, хатти-ҳаракати, сермазмун нутқи,
фикр-мулоҳазалари орқали ишонтиради. Ишонтириш дидактик метод бўлиши
билан бир қаторда тарбия методи ҳамдир. Ишонтиришда ўтиладиган мавзуга оид
мисоллар, аудио-визуал воситалар, методик характердаги расмли альбомлар, эсдаликлар, хариталар, АКТлар ва бошқалар муҳим восита
ҳисобланади. Ушбу воситалар орқали инглиз тилининг ўзига ҳос хусусиятлари, тили
ўрганилаётган мамлакатлар, яъни асосан АҚШ, Англия тарихи, Евроав мамлакатлари

географияси, демографик ҳолати, миллий ўзига хос жиҳатлари, урф-одатлари,
анъаналари, маданияти, санъати, иқтисодиёти, сиёсати ва бошқалар ҳақидаги
фикрлар исбот ва далиллар келтириш орқали ўқувчилар онгига сингдирилади. Бу
ўринда ўқитувчи ва ўқувчи ўртасида ўрганилаётган мавзу юзасидан фикрлар қарамақаршилиги, баҳс-мунозара, танқидий нуқтаи назар бўлиши мумкин.
Хорижий тил дарсларида ўқувчининг эркин ва мустақил фикри, ҳис-ҳаяжони,
назарий фикрларнинг далиллар асосида исботлаб берилиши, ўзи билмаган,
кўрмаган мамлакат, шахсан мулоқот қилмаган миллат тили, маданияти ҳақидаги
қарашларини янада бойитади. Бу жараёнда ўқитувчининг билими, педагогик
санъати, нутқ техникасига риоя этиши, тил қоидаларини мукаммал билиши,
маданиятлараро алоқанинг пайдо бўлиш ва ривожланиш динамикаси тарихидан
хабардорлиги, дунёқараши, ижтимоий сиёсий савияси муҳим аҳамият касб этади.
Хорижий тил ўқитувчиси грамматик тушунчаларни ўтиш жараёнида ўқувчи
онгига сингдирилиши лозим бўлган материални мантиқий мукаммал тарзда
ифодалаши, аудиториянинг фанга бўлган қизиқиши, муносабати, мавзу бўйича
ўқиш, сўзлаш учун матннинг танланишига алоҳида этиборни қаратмоғи лозим.
Талаба ва ўқитувчи ўртасида ўзаро фикр алмашиш, мулоқот қилиш жараёнида
унинг онги шаклланиб боради. Ушбу жараёнда «ўзаро талаб-мотив-билим эгаллаш
босқичлари-ўз-ўзини баҳолаш-ўзаро режа» занжирига риоя этиш мақсадга
эришишнинг методик пойдевори ҳисобланади.
Ўзгалар онгига таъсир этиш маҳорати замирида ўқувчининг ёш ва психологик
ҳусусиятлари, руҳий ҳолати, қобилияти, вазияти, муҳити, чет тилига бўлган
қизиқиши, ҳис-туйғуларини инобатга олган ҳолда у билан муносабатга киришиши
назарда тутилади.
Тақлид килиш жараёнида эса талаба ўқитувчининг билими, педагогик
маҳорати, ўқиши, ёзиши ҳамда сўзлар талаффузига диққатини қаратади. Шунингдек,
дарс жараёнида ўрганиладиган асар қаҳрамонларининг хатти- ҳаракатлари, нутқи,
матонати, ахлоқ-одоби, характери, ҳаттоки, кийиниш маданиятига ҳам тақлид
қилади. Ушбу жараёнда инглиз тилининг ўзига хос хусусиятлари, шу тилда
гапирувчи халқларнинг маданияти, санъати, иқтисоди, психологияси ҳамда
тарихини ўрганиш орқали тил хусусиятларини чуқур билиш, толерантлик
тафаккурини босқичма-босқич шакллантириб боришга эришилади.
Хорижий тил ўқитувчиси коммуникатив қобилиятини намоён этишда
ўқувчилар ҳатти-ҳаракатини таҳлил этиш, баҳолаш муҳим педагогик жараён
ҳисобланади. Ўқувчи хатти-ҳаракатини таҳлил этиш ва уни баҳолаш жараёнида ҳар
иккала субъект ўртасида очиқчасига дўстона муносабат пайдо бўлади, ўзаро фикр
алмашиш натижасида ўқитувчи ўқувчини, ўқувчи эса ўқитувчини педагогикпсихологик билишга муваффақ бўлади. Ўзга тилларни
ўрганишда самарага эришишнинг муҳим омили ўқитувчи ва ўқувчининг руҳан,
маънан бир-бирига мослиги, хоҳиши, эҳтиёжи, интеллекти, қизиқиши ҳамда
қобилиятининг мутаносиблиги ҳисобланади.
Хорижий тил ўқитувчиси коммуникатив қобилиятини намоён этишда ўқувчи
билан бўладиган мулоқот жараёни мазмуни истиқболини башоратлаш,

технологиялаштириш, алгоритмлаштириш, лойиҳалаштириш муҳим педагогик
омил ҳисобланади. Ўқитувчи ўқувчи билан ушбу жараённи мазмунан башоратлаш
асосида лойиҳалаштирар экан, унга инглиз тили дарслари мавзуси, мазмунидан
келиб чиққан ҳолда ёндашади. Дарс мазмуни педагогик мотивлар, эҳтиёжлар,
манфаатлар якдиллиги аниқланади, ўзаро самарали алоқа натижасига эришишнинг
шакл, метод ва воситалари танланади.
Хорижий
тил
ўқитувчисининг
коммуникатив
қобилиятини
такомиллаштириш, фаолият жараёнида намоён этишда унинг нутқ маданиятига эга
бўлиши мақсадга мувофиқдир. Жумладан нутқнинг:
- сермазмунлиги;
- софлиги;
- аниқ ва равонлиги;
- жиддийлиги;
- жозибадорлиги, жарангдорлиги;
- хорижий тил грамматик қоидаларига мослиги;
- тушунарлилиги;
- содда ва оммабоп харакатерда бўлиши талаб этилади.
Хорижий тил ўқитувчиси коммуникатив қобилияти фаолият жараёнида
намоён бўлади. Бизнинг назаримизда коммуникатив фаолият жараёни қуйидаги
таркибий қирралардан иборатдир:
- ўқув жараёнини лойиҳалаштириш;
- жараённи инновацион ташкил этиш;
- ўқитувчи-ўқувчи ўртасидаги коммуникатив ҳамкорлик (коммуникатив
қобилият асосида);
- ўқув-коммуникатив ҳамкорликни бошқариш;
- натижани баҳолаш, келгуси фаолиятни дастурлаштириш.
Албатта, бу жараённи самарали ташкил этишда нафақат ўқитувчидан балки
ўқувчидан ҳам коммуникатив қобилият талаб этилади. Демак, бу жараёнда ҳар
иккала субъектнинг фаоллиги, ижодий ҳамкорлиги талаб этилади.
Хулоса ўрнида қуйидагиларни келтириш мумкин:
- хорижий тил ўқитувчиси қобилият, коммуникатив қобилият, педагогик
қобилият каби бир-бири билан боғлиқ шахсий хусусиятларни ўз устида доимий
ишлаш орқали ривожлантириб бориши унинг маҳоратли касб эгаси бўлишида
замин бўлиб хизмат қилади;
- хорижий тил ўқитувчиси коммуникатив қобилиятининг ўзига хос педагогик
шарт-шароитлари, педагогик рефлекцияси, йўналишлари, маҳорат мезонлари,
унинг касбий компетенциясини намоён этишда, шахсий қобилиятини чархлаб
боришида муҳим омил ҳисобланади;
- хорижий тил ўқитувчиси коммуникатив қобилиятини намоён этишнинг
асосий мезонларидан бири – унинг нутқ маданияти, лингвистик, социолингвистик
лаёқатлилиги ҳисобланади;
- хорижий тил ўқитувчиси коммуникатив қобилиятини намоён этишда,
маҳоратини ошириб боришда ўқув жараёнини технологик лойиҳалаштириш,

алгоритмлаш, натижани олдиндан ташхислаш ва уни инновацион бошқариши
муҳим аҳамият касб этади.
Бунинг учун:
- ўқитувчи таълим жараёнида илғор педагогик технологиялар (“case study»
услуби, жонли газета, оғзаки телекўприк, матбуот журнали, мулоқот, ҳамкорликда
ўқитиш, кичик гуруҳларда мунозара, «амалий ўйин» анжумани ва бошқ.) ва ахборот-коммуникация технологиялари, электрон таълим
ресурслари, мультимедиа тақдимотлари, медиа-технологиялар, замонавий ўқувуслубий материаллар, аудио-визуал воситалардан унумли фойдаланмоғизарур;
- ўқитувчи замонавий фикрламоғи, касбий тайёргарлигини доимий
такомиллаштириб бормоғи мақсадга мувофиқдир;
- ўқитувчи таълим-тарбия жараёнида жаҳон цивилизацияси ютуқлари,
халқаро ҳамкорлик ва мулоқотни ривожлантириш бўйича чет эл илғор
тажрибасидан унумли фойдаланиши зарур.
References:

